
Pisortat inissiaataannik attartortut inissiat pitsaassusaat aallaavigalugu, 

immikkoortortaqarfiit aningaasaqarnerannut ajorseriaataanngitsumik, attartornermut 

akiliuteqartalersinnaanerannut periarfissat misissoqqullugit kiisalu misissuinermi 

ilanngullugu attartornermut akiliutit attartortullu akiliisinnaassusaat eqqarsaatigalugit 

ineqarnermut tappiissutit naapertuunnersut misissoqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartuni ilaasortaq Kristian Jeremiassen, Siumut) 

 

 

Akissuteqaat 

(Ineqarnermut Naalakkersuisoq) 

 

 

Siullermeerneqarnera 

 

 

Inatsisartuni ilaasortaq Kristian Jeremiassen, Siumut, attartornermut akiliutit 

katitigaanerannik aammalu attartortut aningaasaqarnerisa ineqarnermut tapiissutinut 

sanilliunneqarneqarnerannik misissuinermik aallartitsinissamut Naalakkersuisunut 

soqutiginaateqartorujussuarmik siunnersuuteqarpoq. 

 

Naalakkersuisut aalajangerput, 2014-imiit ineqarnermi misissueqqissaarnernik 

assigiinngitsunik, ineqarnermi iluarsartuusseqqinnissamut tunngaviusinnaasunik 

misissueqqissaartoqassasoq. Iluarsartuusseqqinnerit taakku akileraartarnermi 

isumaginninnerilu iluarsartuusseqqinnermut atasutut isigineqassapput. 

 

Taamaattumik Inatsisartuni ilaasortap Kristian Jeremiassenip suliassaqarfiit suut 

misissuiffigineqarnissaannut aalajangersimasumik siunnersuuteqarnera 

iluaqutaasorujussuussaaq. 

 

Attartornermut naatsorsuisarnermi inissianik attartortitsisarnermut Inatsisartut peqqussutaat 

nr. 2, 12. maj 2005-imeersoq – aammattaaq attartortitsisarnermut peqqussummik 

taaneqartartoq – aallaavigineqartarpoq. Tassani allassimavoq, inissiat najugaqarfinnut, 

tamarmik immikkut attartornermut akiliutip annertussusissaanut tunngaviliisunik 

missingersuutilinnut agguarneqartussaasut. 

 

Attartornermut akiliummi immikkoortut ukuupput:  

1) aningaasaatinit iluanaarutit 

2) ingerlatsinermut aningaasartuutit, tassunga ilanngullugit illuartitat 

3) allaffissornermut akiliutit 

 

Aningaasaatinit iluanaarutit illup sananeqarnerata akiata 1,5%-eraa, taannalu minnerpaamik 

7.000 koruuninut annerpaamillu 15.000 koruuninut naatsorsorneqartarpoq. Taamaattumik 

inissiani pisoqaanerusuni aningaasaatinit iluanaarutit inissianut nutaanerusunut naleqqiullutik 

appasinnerupput, aammalu inissiani pisoqaanerusuni attartortut taamaalillutik inissiani 

nutaanerusuni attartortunut naleqqiullutik taarsiiffigineqareerput. 

 

Kisiannili inissiani pisoqaanerusuni ingerlatsinermut aningaasartuutit amerlanerusinnaapput, 

taamatullu inissianik pisoqaanerusunik aserfallatsaaliuinissamut illuartitat amerlanerunissaat 

pisariaqarsinnaavoq. Tamanna pissutigalugu inissiarsuit suut aserfallatsaaliorneqassanersut, 

suut piusinnaanerat sivitsorneqassanersut aammalu suut aserfallatsaaliorneqassannginnersut 

paasiniarneqarnissaa pingaaruteqarpoq. Taamaalilluni siunissami inissiani pisoqqani 

aserfallassimasuni aammalu piffissap sivikitsup ingerlanerani isaterneqartussani 

aserfallatsaaliuinissamut immikkoortitsisarneq unitsinneqarsinnaavoq. Taamaalilluni 

attartortunut, inissiani pitsaanngitsuni najugaqartunut attartornermut akiliutit 

oqilisaavigineqarsinnaapput. 

 

Naggasiutigalugu oqaatigissavara, 2014 tassaammat ukioq ineqarnermik tunngasunik 

misissueqqissaarfiusussaq, imaanngilarlu suliassaqarfik uninngaannassasoq. 

 

Piffissami aningaasaqarnermik sukannersumik ingerlatsiviusumi, aammalu innuttaasut 

aningaasakilliorfianni matumani ineqarnermut tapiissutit ilanngaatigineqareerneranni 

attartornermut akiliutit attartortut attartorluni najugaqarnermi akiligassat tamarmiusut 

akilersinnaasaannit qaffasinnerusumut inissinneqannginnissaat pingaaruteqarpoq. 

Taamaaliornikkut akiitsut akilinngitsuukkat ikinnerulissapput. Tamanna pissutigalugu 

attartornermut akiliutit katitigaanerat eqqumaffigisorujussuuavut, ukiumilu 

missingersuusiorfiusumi 2015-imi attartornermut akiliutit aalajangersarneqarnerinut, 

aammalu soorunami ukioq manna misissueqqissaarnermut atatillugu tamanna 

isiginiassavarput. 

 

Tamanna tunngavigalugu aalajangiiffigisassatut siunnersuutip taperserneqarnissaa, 

ineqarnermillu misissueqqissaarnermut ingerlasumut ilanngunneqarnissaa Naalakkersuisunit 

inassutigineqarpoq. Taamatut oqaaseqarlunga neriuppunga, Inatsisartunit ilaasortanit 

pilersitsiviusunik, ineqarnermillu misissueqqissaarnermi suliat ingerlaqqinnerinut 

ilaatinneqartussanik immersuiffiusumik oqallilluarumaarluta. 


